
Siujyoz doengzhag gou Fan Bingz
doengh geij bi neix mbouj okbae dajhong.
Ciuq de naeuz, dwg “daj mbouj dajhong
cungj mbouj miz yungh”. Geij bi gonq, Fan
Bingz bae gvaq Fuzgen., Guengjdoeng,
Cezgyangh ., Gunhmingz doengh gij dieg
neix, ciuq de naeuz, dwg “bae gvaq daengx
aen Cungguek”. Ngamq hainduj, de haeuj
cangj guh doucueng. Hong baeg lai, guh
buenq bi, buetdeuz, bae vujginhcangj.
Vujginhcangj hong saeq lai, aeu miz di
sawmaeg, guh buenq bi, buetdeuz. De
naeuz: “Uk mbouj gaeuq yungh, vunz
simnyap lai.” Doeklaeng bae suliucangj,
guh buenq bi, yiemz feih haeu, mbouj guh,
bae cangjrin. Cangjrin dwg lauxyieng hai, lij
suenq ciuqgoq de, hoeng guh buenq bi le,
de lij dwg buetdeuz lo, yienzaen dwg
“mbouj naemj hawj bouxwnq gwnvi’.
Siujyoz doengzhag gou buenq bi vuenh
faenh hong, liuh mbouj daengz hix youq rog
guh daengz seiqcib geij bi. Seizneix, de
mbouj naemj okbae lo, aenvih lwgnyez hung
lo, aeu hawj gyoengqde gag bae rag cienz,
bonjfaenh youq ranzcoj, dawz lan guhcaemz.
Seiqcib lai bi ndaej dawz lan, youq ndaw
mbanj mboujdan Fan Bingz boux ndeu,
lijmiz Luj Cungh., Vangz Dwzgvei, Cinz
Senhfu doengh boux neix.

Mwh gou faen ien hawj siujyoz
doengzhag gou Fan Bingz, de naeuz: “Cungj
ien neix youq dieg raeuz gai bengz, youq
Fuzgen ca mbouj geijlai mbouj miz vunz cit,
baenzlawz cienh vunz hix mbouj cawx.” De
aeu dajhojgih diemj ien, “ga ga ga” yiengj
haujlai nanz, diemj mbouj dawz. De fwngz
yungh rengz faet dajhojgih. “Ga ga ga”,
youh vyiengj haujlai nanz, lijdwg mbouj
dawz. len gamz youq ndaw bak, deng myaiz
dumz lo. “Ga ga ga”, dajhojgih youh yiengj
haujlai nanz.

Haenz naz miz geij boux vunz,
gikgyakgyak, gyoengqde dingqnyi dajhojgih
Fan Bingz yiengj “ga ga ga”, couh cungj
humx gvaqdaeuj, raeb aeu ien ndaw fwngz
gou. Dajhojgih gyoengqde dan “ga” mbat
ndeu, ien couh dawz lo.

“Dwg ien mbouj deng.” Siujyoz
doengzhag gou Fan Bingz nambegbeg.

“Yawj daeuj mwngz mbouj hab cit ien
ndei baenzneix.” Bouxwnq guhriu, hoeng
mbouj riu okdaeu;j.

Mwh Fan Bingz ndwn youq bakmbanj,
raen aen ci byawz hai haeuj mbanj de cungj
vadfwngz. Cijaeu miz diegnaengh hoengq,

de cungj hwnj ci bae, naengh duenh roen
ndeu dauq ranz. “Aen ci neix baenz, caeuq
aen gou youq Cezgyangh hai ca mbouj
geijlai.”

“Mwngz youq Cezgyangh dwg hai
Baujmaj ba? Aen gou cij dwg Dacung, yaez
gvaq lai lo.” Bouxcawj aen ci naeuz.

“Miz viz yungh.” Fan Bingz lumj caen
hai gvaq Baujmaj nei, de naeuz, “lawh byaij
ndwi.”

Boux baengzyoux ndei gou caeuq gou
caemh boux bohgeiq Ciz Fugvei dwg song bi
gonq cij daj Gunhmingz daugma. Song bi
gonq, yah de baenz bizyenh’ aiz, yungh
sojmiz cienzrom liux le, yienzhaeuh youh gai
cienh aen ranz Gunhmingz bae, cienz gyau
haeuj yihyen bae liuxliux. Mwh de raeb aeu
ien ndaw fwngz gou, naeuz: “Nuengx ha,
daeggo seizneix caen mbouj miz roen byaij
lo, sauj mwngz dan lw buenq diuz mingh lo.”

“Mwngz caenhrengz lo.” Gou naeuz,
“mehmbwn haengjdingh yawjraen de.”

“Mehmbwn!” De boq aen gien hoenz—
ien ndeu, “ai” sing ndeu le, naeuz, “mwngz
roxnaj, go mwngz caeuq sauj mwngz cungj
dwg vunz lauxsaed, guh saeh doiq ndaej
liengzsim, mbouj sienghaih bouxwnq gvaq,
mehmbwn 1ij dwg mbouj hawjnaj.”

“Gyawz miz mehmbwn!” De youh boq
amq ien ndeu.

Boux baengzyoux ndei gou Ciz Fugvei
caeuq yah de doengh geij bi gonq youq
Gunhmingz gai byaek, ngoenznaengz yungh
ciig aeu byaek bae soengq doengh gij
boughaeux hunghung iqiq haenx, ngoenz
ndaej baenz cien maenz cienz, gvaqlaeng
youq Gunhmingz cawx ranz. Mbangjbaez gou
bae Gunhmingz, dwk dienhvah hawj de, de
lij cingj gou gwn haeux. Yah de baenz
bizyenh aiz le, de daiq yah de bae gak dieg
ra canghyw, bae gvaq gak aen yihyen hung
Gunhmingz gonq, doeklaeng youh bae
Baekging . Hozbwz . Guengjdoeng doengh gij
dieg neix. Sai cienz liux le, couh hawj yah
louz youq Gunhmingz, gek mboengq bae
yihyen guh valiuz, bonjfaenh aenvih boux
dog soengq byaek hawj boughaeux mbouj
ndaej, couh dauq ndaw mbanj, aeu ciiq bae
yinh hek lohgyawj. Aenvih mbouj miz baiz
lohsienq, cijndaej caeg guh, baengh vunzsug
guhgwn, ciengzseiz deng gyauhging] caeuq
yin’ gvanj buenq roen caz aeu, mbangjbaez
guh cib ngoenz lij caengz gaeuq fad cienz
baez ndeu.

(3)



